Nafarroako Parlamentuko Mahaiak, 2019ko urriaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Nafarroako Alderdi Sozialista talde parlamentarioak aurkezturiko mozioa, zeinaren bidez Nafarroako Gobernua premiatzen baita Nafarroako Arkeologiako plan zuzendaria taxutu dezan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2019ko urriaren 14an
Lehendakaria: Unai Hualde Iglesias
MOZIOAREN TESTUA
Nafarroako Alderdi Sozialista talde parlamentarioko eledun Ramón Alzórriz Goñik, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioaren bidez, Nafarroako Gobernua premiatzen da Nafarroako Arkeologiako plan zuzendaria taxutu dezan.
Nafarroak bere arkeologia-ondarea babestu behar du, eta zeregin hori baldintzarik onenetan aztertuz eta ikertuz bete behar du, gure iraganari buruzko informazio erreala izan dezagun. Andelos, Arrada, Arellano, Eslaba, Berbintzana, Cascante... Horra arkeologiari buruzko proiektuak bizirik dauzkaten Nafarroako herrietako zenbait.
Egia da Nafarroako arkeologia-inbentarioa estatuko hoberenetariko bat dela gaur egun bolumenari eta informazioaren tratamenduari dagokionez. Baina egia da, orobat, Nafarroako arkeologia-ondarea aberatsa eta anitza dela, eta horren tratamendu desegoki batek arriskuan jarriko luke ondare hori. Aztarnen kontserbazio- eta kontsolidazio-lana azterketakoa eta analisikoa bezain garrantzitsua da. Alegia, Nafarroako Gobernuak, Kultura Departamentuko Ondarearen Ataletik, jarduketa-esparru argi eta egoki bat ezarri behar du.
Horregatik guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du:
Nafarroako Parlamentuak Nafarroako Gobernua premiatzen du albait lasterren Nafarroako Arkeologiako plan zuzendaria taxutu dezan.
Iruñean, 2019ko urriaren 10ean
Eleduna: Ramón Alzórriz Goñi
